Эдуард Акулін
РАДНО
Вершы
Ад аўтара
Кнігу вершаў “Радно” напаткаў нешчаслівы лёс. Увесь яе наклад (500 паасобнікаў) па загаду дырэктара выдавецтва “Палібіг” Аляксандра Зубца у 2000 годзе быў пушчаны пад друкарскі нож. Згодна афіцыйнага акта “в связи с неправильным оформлением” , насамрэч па палітычных прычынах. Асабліва прыйшоўся недаспадобы сучасным кніжным інквізітарам верш “Паэт”, прысвечаны народнаму Беларусі Нілу Гілевічу, які гучыць як прысуд аўтарытарнаму, антынацыянальнаму рэжыму:
Пры гэтым народзе,
пры гэтай уладзе
паэтаў народных
штурхаюць на здраду...
Паэтаў вялікіх,
чый век несканчоны,
змушаюць маліцца
на псеўдаіконы.
Віжуюць, не спяць
слугачы-янычары.
Драпежна рыпяць
валадарскія нары...
За кратамі песня.
Ды гэтага мала...
Няўжо уваскрэсне
забойца Купалы?
Пры гэтым народзе
з уладаю гэткай...
Як мала народных --
сапраўдных Паэтаў!
Аўтару ўдалося выратаваць толькі 10 (сігнальных) асобнікаў зборніка, які на сёння з’яўляецца бадай самым рарытэтным паэтычным выданнем на Беларусі. Перавыданне “Радна” яшчэ наперадзе. А чытачы інтэрнетпарталу “Камунікат” могуць пазнаёміцца са зместам “парэзанага” ды не знішчанага “Радна” ў яго віртуальнай іпастасі.
Анёл з адным крылом...
* * *
Чакаю цішыні.
Як скрыпка першай ноты.
Баюся вышыні –
стаміўся ад палёту...
Шукаю дабрыні,
а сам з сябрамі хцівы...
Жыву назад, калі
быў як анёл шчаслівы.
І шчыра верыў -- гром
не здольны здрадзіць хмары...
Анёл з адным крылом,
але якім – гітарным!
* * *
Я хацеў бы пісаць, як жыву, --
Так, як піша Мікола Купрэеў.
Пра аблокі, што скрозь плывуць
праз душу і, як дым, чарнеюць...
Я хацеў бы пісаць, але
так пішу, як я сам умею.
Бо мой сон, нібы Сож змялеў,
а на сподзе душы -- лілея...
Гэта здрада – мая віна,
хоць пра здраду пісаць нягожа.
А заплачу – гарчэй віна
смутак – згублены колісь нож мой.
І слязіна мая – як кроў,
што падсочана з роду Дрэва,
дзе ўпадзе яна – там Любоў,
там світальных валос залева...
Там Чарнобыль – матулін боль,
што жыцця разарваў аорту...
Там Радзіма – мая Юдоль,
пекла з Богам і вырай з чортам.
* * *
Паэты пачынаюцца з любові
да страчанай, зняважанай Айчыны.
Паэты пачынаюцца са слова
з таемным сэнсам першае прычыны.
Паэты пачынаюцца з жанчыны,
якая здрадай плаціць за каханне.
Паэты пачынаюцца з хвіліны,
калі нябёсы клічуць на спатканне...
Паэты пачынаюцца са славы,
з якою не самотна ім памерці.
Пачатак для паэта – гэта права
законны шлюб да трыццаці узяць са Смерцю.
* * *
О, Беларусь – абліччам Божай маці --
сыноў сваіх, што прадалі Агмень,
дзе моц бярэш, каб гнеўна не праклясці,
дзе слёз бярэш, каб бласлаўляць з калень.
У ценю ад чарнобыльскага крыжа
іудаў крык параніў цішыню...
Даруй, Радзіма, слова «ненавіджу»,
што сёння прамаўляю ўпершыню.
Агонь
Хто сказаў, што агонь не жывы,
той не бачыў агню жывога.
Зніч алтарны – заўжды жывіць
мне душу чысцінёю Бога.
Дакараем, што часам злым
ён бывае, а самі злыя...
Хай агонь, што гарыць дваім
будзе добрым, павек не дыміць...
Калі час, нібы воск, збяжыць
на апошняга дня імшы,
не спяшайце агонь тушыць,
ён – маяк на шляху душы.
Шлях
Шукаю Радзіму
скрозь леты і зімы –
нідзе яе не знаходжу.
Слухмяны, бунтоўны,
святы і грахоўны
іду, але не выходжу...
А шлях не зыначыць,
хоць часам не бачна
і птушкам свайго тору...
Вяртацца адвеку
зажураным рэкам
назад – у палон мора.
Шукаю Радзіму –
хай нават знайсці мне –
слязіну на дне гора.
Скруха
Бровы хатаў снег ахутаў.
Завіруха вые глуха.
Адзіхацела і патухла
лязо ракі у похвах луга.
А да вясны яшчэ так многа –
як граху да веры ў Бога.
Мара
Восень вымошчвае высі
золатам зорнай лістоты.
Сядзем удвух, як калісьці,
пад небасхілам самоты.
Гэтак мінаецца лета.
З мрояў адроіцца мара –
разам у бездань Сусвету
рушыць насустрач пажарам...
Спаліць масты...
Палю масты,
Ды пакідаю палі,
Каб новы мост
Наслаць на чым было...
(Рыгор Барадулін)
Паліць масты – для дужых духам праца.
Паліць масты – няпростая забава.
Паліць масты – з самім сабой застацца
па розныя бакі ад пераправы.
Паліць масты – душы патрабаванне.
Паліць масты – не кожнаму пад сілу.
Паліць масты, каб здраду і каханне
рачная плынь навекі раздзяліла.
Палю масты, але з адной умовай,
як ведаю, што болей не вярнуся...
Палю датла, а толькі на палову –
наўрад ці і з гадамі навучуся.
Зіма
Рукі, як адхуканыя птушкі,
для якіх кішэні сталі гнёзды.
Вецер рой сняжынкавы загушкаў.
Вуллі хат – мішэні для Марозу.
Нібы ў лёд, у высі ўмерзлі зоркі.
Заўтра Богу доўга высякаць
Панядзелка крыгу, каб Аўторак
сваё месца ў небе змог заняць.
Брахікалон
Змрок.
Зор
жвір.
Ноч.
Воч
вір.
Рань.
Рунь
мрой.
Дзень.
Дум
рой.
Голас галінавых глосаў...
Губляюць гоні грэбні-грывы,
галосяць глосамі галінаў.
Гугнявы гром грыміць гняўліва...
Гаротна гронкі гукаў гінуць.
Гул галатурыяў гітарных.
Глісенда градзінак гардзінных...
Гаёвых галерэяў галы.
Грыбных галераў гільяціны...
Гадоў грахоўнае гарышча
гадуе гонар галубіны...
Глухі гарлач гукае гліна
гартанным голасам глыбінным.
* * *
Мая душа – як ліфт парожні --
вандруе ў целе дзень і ноч.
То яе вабіць водар пожні,
то прыпадзе да шыбін воч...
То ў ёй цалуюцца каханкі,
то гвалтаўнік свой гострыць нож...
Мая душа ад зор да ранку –
прытулак стомленых нябож.
Маёй душы пустую клетку
даўно пакінуў салавей...
Тут вершам пішуць вельмі рэдка,
тут смерць – апошняя з надзей.
Мая душа – як ліфт парожні --
аднойчы грымнецца з нябёс...
А разам з ёю – хмары, пожні,
каханне, вершы, п’яны бомж.
* * *
Я маці не любіў сваю адмалку.
Я маці ненавідзеў -- колькі мог...
У крыўдзе слёз – тапельцам сэрца стала,
і пакараў за гэта мяне Бог.
І атрымаў я першы ліст ад мамы,
што паўжыцця дарэмна прачакаў...
Тры словы з плашчаніцы тэлеграмы –
як тры цвікі -- з Хрыстовых свежых ран.
Пад небам анямелым дамавіны
даруй, матуля, мой няўмольны грэх.
Я так цяпер любіць цябе павінны –
як Бога Ной, сыходзячы ў каўчэг.
* * *
Верасень мярэсціцца ў смузе
водсвету лісцёвай пазалоты.
Бусел на затомленай назе –
інвалід айчыннае самоты.
Позна прыкмячаць, як урасеў
скошаны бульбоўнік па гароду.
Трэба рыхтавацца пакрысе
да жніва раптоўнага прыходу.
Верасень мярэсціцца ў смузе –
вырай мой – няблізкі, недалёкі...
Бусел, на затомленай назе, --
ідэал жыцця майго высокі.
Лістапад
Састарэлы вецер-пілігрым
папрасіўся ў прымы да асіны...
На паляне шлюбнай у бары –
куст рагоў -- скупы калым ласіны.
Мару не прыручыш да галін...
Тонучы ў нябесным сінявіры,
спакваля лістоў асенніх клін
адплывае ў свой апошні вырай.
Кажан
Ён жыве ў перакуленым свеце...
Яго дзень – гэта наша ноч.
Плаўнікі яго крылаў вецер –
як галіны кладзе на нож.
Яго неба – ніжэй павеці.
Яго сонца – патухлы свет...
Яго вочы – азёры смерці.
Яго сны – амальгама стрэх.
Ён апоўнач нырае ў поўню.
Ён апоўдзень – з-пад кроквы кроў...
Ён -- і д’ябал, адпомсты поўны,
і -- анёл, што сама Любоў.
Морыва
Дрэва бязроднае гоніць рака –
рыба ў лісці зялёным...
Вынырне месяц -- чаўном рыбака –
высвеціць невад кроны.
Дзе вадзянік на падводны зруб
высцеліў плёс бярвеннем,
рук каранямі ў адчаі дуб
ворыва хваль успеніць.
Тут у вірах, што магіл глыбей,
змірыцца з лёсам волат...
І прычакае драпежны глей
золата чорнай зморы.
Золак
З занябёсных глыбіняў,
адкуль не вяртаюцца птушкі,
дзе сасмяглая гліна
сумуе без Богавых рук,
саламяны прамень
на паркалевым снезе падушкі --
свежазжыты ўспамін –
паратунак ад сонных пакут.
Прадчуванне
Адплывалі аблокі за богавы светлыя вочы,
нібы гурма анёлаў -- успененай хваляю крыл...
Ды заплакала маці, раптоўна прачнуўшыся ўночы,
трох слязін дачакаўся не ёй узгадованы сын.
Трох слязін – трох парваных бурштынін атрутных,
трох змяюк са спалоханых раніцай сноў,
трох чаўноў у сталёвых вярыгах раскутых,
трунаў трох з жаўтажвірых вясковых кладоў.
У хваробніцы
Мой сон пераехаў трамвай
каля стадыёна «Дынама»...
І чорнаанёлавы рай
гукнуў нехрышчонаю рамай.
Не ведаю, хто дапамог
адолець парог падваконня,
ці д’ябал у вочы, ці Бог
глядзеў з залатога прадоння.
Прачнуўся – распнуты на стол...
Душу адпускала Геена,
і белы бальнічны Анёл
шпрыцом цалаваў маю вену.
Чарнобыльскі анёл
З авансцэны вясновага рання
між аблокаў туманных куліс
у пражэктарным сонечным ззянні
ён крыху тэатральна ўзнік.
Ён маўчаў і глядзеў мне у вочы,
ён прарочыў нязжыты мой лёс.
Я з магілы глыбокае ночы
пад паглядам яго уваскрос.
І на хвалю ступіў асцярожна,
і за ім да нябёсаў наўпрост
брукаванкай астыглаю Сожа
ціха рушыў, амаль як Хрыстос...
* * *
Пайду ў Лістапад...
Яго царская брама
даўно спакушае, вярбуе душу...
Пайду неаглядна, як вернік да Храма,
дзе лісьце спраўляе па леце імшу.
Пайду ў хараство
харалужнага бору,
дзе сонца сусаліць асін купалы.
Сыду хоць на дзень
ад згрызотаў і зморы,
і дум неадчэпных цяжкой кабалы...
Пайду ў Лістапад
без надзей на вяртанне,
як жораў журлівы у обнізе зор...
Сыду назусім – ерэтык-самазванец...
Спытаюць – куды?
Адкажу – на касцёр.
Пілігрым
А. Бяляцкаму
Калі загалосяць нябёсы
мне ўслед залатымі дажджамі,
калі лёсахрэсніца Восень
заваліць мне вочы лаўжамі,
калі ўвырайлётныя гусі
мне сэрца, як пацер, праніжуць,
раскрэсы маёй Беларусі
я ў рукі вазьму заміж крыжа,
і рушу насустрач Галгофе
зашклёным шляхом перадзім’я,
а кроў у снягах сваёй мовы
пакіну на памяць Радзіме...
Яно
М. Багдановічу
Я помню, што гэта ўжо колісь было.
Каляды. Завейная шчырасць.
Сумёт за балоннем – узнятым крылом
Луг-лебедзя, гнанага ў вырай.
І ты ўслед за ім, як крывіцкі Ясон,
памкнуўся, паверыўшы ў мару.
А слуцкага паса -- цяжкое руно –
царкоўным заззяла арнатам...
І раптам з нябыту ўзнікла Яно
паўночнай парой сяродзім’я.
Валошка, што ўмерзла ў ваконнае шкло –
пагляд твой растайны, Максіме.
Максім, не вяртайся...
Ад хросных пакутаў, ад здзеку і гвалту,
як Нёман спрадвечны змялеў радавод...
Максім, не вяртайся з далёкае Ялты --
цябе не пазнае тутэйшы народ.
Бо й сёння – сляпы ён, з нішчымнай душою,
як колісь, калі ты пра гэта казаў...
Яму непатрэбна ні слава Пагоні,
ні бел-чырван-белы крывіцкі штандар.
Цяпер разумею Чарнобыля кару...
Хоць вый валкалакам, хоць каняй крычы...
Валошку тваю, Беларусь нашу мару,
вось-вось янычарскія скосяць мячы.
* * *
Па дарозе «Масква-Варшава» --
як не стала крывіцкіх месц...
І шляхетнае «Прошу пана»
закацілася аж у Клецк.
Па дарозе «з вараг у грэкі»,
па шляху на спякотны Крыт,
беларускія зніклі рэкі --
бо Даўгава мялей чым Дніпр...
На якім жа шляху-дарозе
мне Радзіму сваю шукаць,
каб я быў там «як суць па Бозе», --
як Скарына любіў казаць.
Згадка
Раптам успомніцца вёска Драганава,
ліпень ахрыплы ад шоргату кос
і туманы, што над Пціччу тарпанамі
нізка ляцяць, не збіваючы рос.
Човен прычалены ў нетрах аеравых
і паплавок між глыбокіх нябёс...
Зорка з ракі у руках краснаперая –
сынава радасць з вясёлкаю слёз.
Эскіз
На кульмане Свяцкага возера
свавольны чарцёжнік Вецер
гадзінай не надта позняю
алоўкам чароту крэсліць.
А потым уласны роспіс
спрабуе здаля разгледзець.
А вернецца – рухам злосным
сатрэ ўсё і зноўку крэсліць.
І так ад відна да ночы.
І так ад цяпла да стыні.
Аж покуль Зіма аднойчы
гатовы эскіз не прыме.
Русалка
Апоўнач аголяцца мелі,
і выйдзе на бераг з расой
іграць на падводнай свірэлі
дзяўчына са срэбнай касой.
Бяроза зялёны свой вэлюм
апусціць над чыстай красой.
Да золку не сціхне свірэля
у срэбным дажджы валасоў.
Прыбліжуся – рыба фарэля
ледзь дыхае ў роснай траве...
Ды ціха гайдаецца вэлюм,
і з віру хтось кліча мяне.
Сялява
У кальчузе са срэбных хваль
амазонкай былое славы
разлілася за сінедаль –
філіялам нябёс – Сялява.
Між аблокаў сівых віроў
раптам вынікне, бы сузор’е,
чарада залатых лінёў
і патухне ў глыбі прадоння.
Па касе, што вядзе на груд,
дзе стагоддзі сябе вартуюць,
дэфілюе заезджы люд,
чайкі з хвалямі спрэс фліртуюць...
На Сяляве схалявіць – грэх.
Што падсечка – то рыба-слова...
Лепш пад дождж, чым пад жончын смех
трапіць вечарам без улова.
* * *
У тэатры восеньскага лесу,
дзе няма ні сцэны, ні куліс,
Вецер рэпетуе з ранку п’есу
з мадэрновай назваю «Стрыптыз».
Асенняе
Колькі ўслед ні крычы, ні галёкай –
Восень схільная скрозь да капрыз –
адашле залатыя аблокі
у працяглы заморскі круіз.
Стог над Сожам, як храм адмысловы,
на начлег больш не возьме Хрыстос,
гэты стог пад канвоем бусловым
адвязуць на апошні укос.
Хоць далёка яшчэ да марозаў, --
лета Бабіна – так неўспадзеў.
У зялёным падстрэшку бярозы
першы певень нясмела прапеў...
* * *
Стаю на цвінтарным ганку,
дзе неба ніжэй званніц,
-- Францішак, Максім і Янка
прад Вамі схілёны ніц.
Ратуйце мяне ад свету,
дзе правіць вяслом Харон,
і цэлы Народ у Лету
вядзе за прывідны трон...
-- Францішак, Максім і Янка, --
гартуйце крывіцкі дух.
Пустыя званы, а шклянкі --
да краю хаўтурнай скрухай.
Алтар у слядох ваўчыных...
А той стырнавы старэйшы
шпурляе у твар Айчыне
БІБЛЕЙСКІ ВЯНОК ТУТЭЙШЫХ.
Паўночны пакой
Ад поўні рабай, як кавун, --
усходы страху...
У куце – камунальнай з трун –
чарнее шафа.
Фано – ашчэраным кітом –
мой сон глытае...
Асадка ў лёце над сталом –
стралой з Кітая.
Ад золата на пераплётах кніг –
магічнасць сцэны.
Бяссоніца. Натхнення міг –
агнём Геены.
* * *
Юнацтва лёгкае крыло
мне лёс пазычыў ненадоўга...
О, як мне хораша было
паміж зямлёй і домам Бога
лунаць прасветлаю душой
без надакучнай асцярогі
і быць шчаслівым, што знайшоў
пачатак зорнае дарогі.
Гадоў, як воблакаў сплыло –
больш не лятаю вольным птахам.
Юнацтва лёгкае крыло
жыццём заручанае з плахай.
Чарнобыльскі год
Красавік
На ганкавым бетонным падуменце
забыты ў спешцы некім чаравік...
Як напамін няпомлівай планеце –
Дзень 26-ты. Месяц Красавік.
Май
У Бога ласкі болей не прасіце.
Бог – у душы, а не на небесі...
А двухгаловы бусел у зеніце –
праклён ці сімвал Белае Русі?!
Брагінскі чэрвень
Па чэзлым полі, па чорным лесе,
па пыльнай дарозе, па чуйнай шчацэ –
слязіна ці слова з нянаскае песні
пра сон Ларэлеі ў палескай рацэ...
Бараўлянскі ліпень
Да ліп духмяных ліпнуць пчолы...
Здзічэлы рой – салодкі сон.
Такі, як боль пасля ўкола
медбрата з прозвішчам Харон.
Малінаўскі жнівень
Веткаўцы, свяцілаўцы, чачэрцы,
з Хойнікаў, з Нароўлі, з Астрагляд...
Землякі мае, мы -- чарнаверцы.
Веру нашу выдае пагляд.
Верасень
Не верыцца і ўсё!
Выраі не ведаюць звароту.
Птушкі адлятаюць па чарзе,
а не разам, і не назаўсёды...
Кастрычнік
Вецер – вольны восеньскі апрычнік –
золата спагнаць спрабуе з дрэў...
Ерэтык дэзактывацыі -- Кастрычнік
самахоць у полымі згарэў.
Лістапад
Без пропускаў, віз і дазволаў
дарога вядзе на клады...
Сяржант з КПП пратаколам
засведчыў: Дзень трэці. Дзяды.
Снежань
Завеі ў снежні амаль такія,
як колісь Мележ убачыць змог...
Два «марадзёры» ў вазы пустыя
маўкліва грузяць сапрэлы стог.
Студзень
Тым днём, калі Бог нарадзіўся
зязюля кувала ў бары...
-- Стары ад бажніц заразіўся...
Казалі ж яму – не бяры.
Люты
На Прыпяці -- прыдуха.
Амаль як кожны год.
Ляшчы, ўюны і Скруха
умерзла ў мёртвы лёд.
Сакавік
Прамяклых дахаў шыферныя крылы
на ветры з поўдня колькі ні сушы...
Узняцца ў неба зноў ня хопіць сілы
забытай вёсцы ў прыпяцкай глушы.
* * *
Максіму Багдановічу
Ні спякотным поўднем лета,
ні ў асеенні дзень дажджлівы
не трывожце сон Паэта—
ён у сне сваім шчаслівы...
Бо не ведае, не знае,
што ў забранай той краіне
на яго Пагоню зграю
нацкавалі -- Вершнік гіне...
Што арнат залатарунны
тканай ім да скону мовы
разарвалі ўнукі-гуны,
і крывёй барвеюць словы:
БЕЛАРУСЬ, РАДЗІМА, ВОЛЯ!
-- Спі, Страціме, на чужыне...
Не дай Бог табе юдолі
счужанець у роднай гліне.
Гліняная імша
Светлай памяці прабабулі Вольгі
Ад пужання, уроку, ўлёку,
ад прастуды, каб вогнік знік...
Ты шаптала над глінным глёкам,
загарнуўшы яго ў ручнік.
Тройчы дзьмула ў яго, а потым
адганяла ім духаў злых,
што мяне абвівалі потам,
адбірала і зрок, і слых.
Я з таемных тваіх маленняў,
я з глінянай тваёй імшы
скраў пярынку твайго агменю,
скраў святлінку тваёй душы...
Ад пужання, уроку, ўлёку...
Беражы мяне, беражы.
Каляды
З завейным кутасом
зіма не знойдзе зладу...
Мы зорку ў дом нясём.
Каляды -- ёсць Каляды!
Казу з сабой вядзём—
хай будзе дом багаты.
Шчадроўніцу пяём.
Каляды -- ёсць Каляды!
Цыганка з цыганом
і бусел – госць цыбаты
вітаюць кожны дом.
Каляды -- ёсць Каляды!
Гарэліца з сальцом.
Без іх якое свята?
І дзеўчына з хлапцом...
Каляды – ёсць Каляды!
Дарога. Зорны плёс.
Вясёлы рогат свата.
Царква. Алтар. Хрыстос.
Каляды -- ёсць Каляды!
Батлейка
Драўлянае рэха часоў Бэтлеема,
Драўляная памяць драўляных вякоў.
Драўляная зорка. Драўлянае неба.
Драўляная кроў з-пад драўляных цвікоў.
Драўлянага смеху драўляныя вусны,
Драўляныя словы з драўляных псалмоў.
Драўлянае шчасце, каханне, спакуса...
Драўляныя крылы, драўляны анёл.
Драўляныя крокі, драўляныя крыкі.
Драўляныя яслі, драўляны мароз.
Драўляныя слёзы драўлянай Марыі.
Драўляная Смерць і драўляны Хрыстос.
Экспрэсія
Нехта на ўсходзе разліў кінавар...
Буда, Хрыстос ці Вішну?
І старажытны пергамент хмар
думкай біблейскай выспеў.
З самага дня залатых глыбінь
выніклі раптам словы:
-- Не падмані, не ўкрадзі, не забі...
Тры. І з мяне дастаткова.
* * *
Вечар – сляпым Гамерам...
Човен на чорных хвалях.
Ноч у чаўне з памерлым—
Днём адплыве за далеч.
Так у жыцці бывае—
смерць і каханне побач.
Дзень без начы згарае.
Ноч апране жалобу...
Чорную ноч -- дзень белы.
Смерць і жыццё з’ядналі.
Вечар – сляпым Гамерам.
Човен на чорных хвалях.
Ці страшна?..
Барысу Пятровічу
Ці страшна жыць успамінам? --
Дзяцінства, Ігруша, Дзічкі.
-- Страшней -- дачакацца сына—
і ноч -- без адзінай знічкі...
Ці страшна хадзіць па паветры?
Апоўнач вакно – магілай...
-- Калі ты ў хаўрусе з ветрам
не надта, бо маеш крылы.
Ці страшна душы без Храма?
Забудуць спытаць – адлучаць...
-- Калі твая кроў -- атрамант—
не страшна – крыху балюча.
У музеі
Музыка музейнае цішы.
Смутак безнадзейнае душы.
З адзінотай келіх на дваіх...
Дзе такі прывідны навакольны свет.
Дзе такі уяўны незямны паэт.
Дзе ў пакоі цьмяным чуецца уздых...
Быццам «фортэ» «п’яну» занімае дых.
Дзе усё ахутаў дзьмухаўцовы дым...
Дзе ніхто не здзьмухне віфлеемскі пыл.
З бібліі схаванай у шкляной труне...
Тут наканавана
жыць і ўмерці мне.
* * *
Ні свечку, ні кветку, а кнігу
Паэту ў труну пакладзіце,
з якой ён да Бога паціху
па выстылых воблаках прыйдзе
І скажа: «Айцец мой нябёсны,
як самы бязлітасны крытык,
прымі, наканованы лёсам,
мой сціплы духоўны нажытак...
-- Максім, у найвышняй гасподзе
«Вянок» твой яснеецца німбам.
А зерне, што спала ў народзе,
я веру аднойчы узыдзе!
Паэт
Нілу Гілевічу
Пры гэтым народзе,
пры гэтай уладзе
паэтаў народных
штурхаюць на здраду...
Паэтаў вялікіх,
чый век несканчоны,
змушаюць маліцца
на псеўдаіконы.
Віжуюць, не спяць
слугачы-янычары.
Драпежна рыпяць
валадарскія нары...
За кратамі песня.
Ды гэтага мала...
Няўжо уваскрэсне
забойца Купалы?
Пры гэтым народзе
з уладаю гэткай...
Як мала народных --
сапраўдных Паэтаў!
Бяздомніца
Данута Бічэль-Загнетава—
якая паэтка айчынная!
(А. Сыс)
Ці ў вочы сляза запала,
ці намі сляпыя правяць?
Паэтку – якіх так мала—
Гасподы заўчас пазбавіць...
Паэты ж -- нябёсаў дзеці.
Паэткі -- каханкі Бога...
Іх крыўдзіць -- цяжэй у свеце
няма ад граху такога.
Чаму ж ты маўчыш, Максіме?--
Збалелі чужынай крылы?
Сястры тваёй след з зазімін
вядзе да грудка Марылі...
Ці ў вочы сляза запала,
ці ў гэтай сляпой Айчыне
бяздомніцай болей стала?..
-- Данута, нам Бог адчыніць!
Сон
Я хацеў бы памерці ў сне...
(М. Скобла)
Калі сон – гэта смерць,
я хацеў бы заснуць
не надоўга – на паўстагоддзе...
Каб прачнуцца аднойчы і не зразумець—
дзе жыву – у якім народзе?
Мой народ быў -- чарнобыльскі бусел, які
за балотам не бачыў свету...
Гэты – з роду буслоў, толькі стаў залатым,
як прарочыў калісь Паэта.
Вольны птах залаты
па-над вольнай зямлёй
з роднай песняй лунае ў згодзе...
Калі смерць – гэта сон,--
я памру маладым—
для тваіх, мой Народ, народзін!
Сафія
У Полацку – на покуце Радзімы
цнатлівая і гордая стаіш...
Анёлаў пёркі -- пухам тапаліным—
як вэлюм на раскрыленым крыжы.
Дзвіною залюбуешся пад вечар.
У небе заначуеш давідна...
І ў памяць пераселішся навечна
сатканая з таемнага святла.
Сафія – крывічаначка-нявеста,
свой гонар ад чужынцаў беражы.
Глыбокіх у Дзвіне хапае месцаў..
І тоўстая вяроўка на крыжы.
* * *
Над Радзімаю—ноч Савы...
Цень драпежны упаў на пожні.
Хто адстоіць твае правы—
мой Народ—хіжых сіл заложнік?
Чуеш звон з тагасветных лёх?-
Пад Пагоні харугвы стала
бараніць, што нам зычыў Бог—
раць ад Вітаўта да Купалы...
Рана келіх хаўтурны піць
па Айчыне душой збалелай,
покуль небам скрозь ноч ляціць
Бусел—сцяг бел-чырвона-белы!
Балада пра вясковага Ікара
Вясковы Ікар,
Акулінін Макар—
захмарны шукальнік хлеба...
Мой дальні сваяк—
летуценнік-штукар,
якіх нараджае неба.
Ён крыламі трызніў
з той самай пары,
як здолеў на дах залезці...
І стуль з-пад аблок,
з залатой вышыні
крычаў: -- Я чакаю вецер!
Ён вецер чакаў.
І наіўна лічыў
яго ўладаром Сусвету...
Бо мала,-- казаў ён,--
адных толькі крыл,
бо крылы – нішто без ветру.
Ды доўга яму
давялося чакаць.
Прашло паўжыцця – не меней.
Хадзіць развучыўся – бо марыў лятаць,
як птах у глыбокім небе...
І ўсё ж прычакаў...
Небывалы Вяртун
у сне скалануў вёску.
Ды толькі нічога амаль не крануў--
так – вышчарбіў плот дошкай...
І знік нечакана,
пакінуўшы пыл
адзін на адзін з ноччу...
Назаўтра ж убачылі дзіўнае з дзіў
суседзяў-сяльчан вочы.
На месцы дзе колісь
«Ікараў дом»
(назваў нехта п’яны з дуру)
сто год прастаяў -- зараз пуста было—
застаўся адзін падмурак...
Шукалі тры дні.
Толькі клёпку знайшлі
ад даха жытла Макара.
Ды бачылі: недзе высока плылі
абрысам сялібы хмары...
І нехта прамовіў:
-- Святы быў Макар,
насіў за аспіною крылы...
І вырас на колішнім котлішчы храм—
Храм Ветру нябеснай Сілы.
Балада пра затопленае вядро
-- Ну, глянь ты, куды мяне зноў завяла—
з гадамі дзяцінець Памяць...
Стаю на абрыве крутым Жарала,
лаўлю на «жыўца» з сябрамі.
Тут «з шосцікам дно»--
гэта значыць ніхто
не змераў глыбінь віру.
Ды раптам з абрыву – у прорву вядро
і я ўслед за ім – гірай...
Я плаваць умеў,
яшчэ лепей нырыў,
ды д’яблавым «чорным вокам»
не марна той вір з рыбакоў хтось празваў,
і я ў ім -- «блыха з падскокам»...
Крычалі сябры,
вар’яцела вада,
і я вар’яцеў ад страху.
Ды не за сябе -- шкадаваў вядра,
бо новае -- толькі з «мага»...
Казала ж бабуля:
дайніцу бяры,
з іржой – ды для рыбы пойдзе...
А я не паслухаў. Крычалі сябры:
-- Такога вядра не знойдзеш!
Мяне адкачалі пасля рыбакі.
Кіпела са злосці вока...
А я з таго дня Жарало ракі
абходзіў заўжды бокам.
Калі б – не дзяцінства,
Калі б – не вядро,
Калі б – не сляпое вока..
Калі б... А па-іншаму й быць не магло.
Магло – без «блыхі з падскокам»...
Балада пра незапаленую свечку
Ахвярую Алесю К.
Быў вечар калядны
сатканы з завей...
Чаканне. Сябры. Стрэча.
Ды раптам пачуў я ў сабе:
У царкву схадзі і пастаў свечку...
Якая царква? Я там вечнасць не быў.
Каляды. Святы вечар...
Ды голас з нутры мяне зноў паўтарыў:
Пастаў у царкве свечку...
Я кінуў усё. Я паехаў у храм,
дзе ў Слова сплыла рэчка...
І свечку купіў і падаў жабракам,
хрысціўся і ставіў свечку.
Ды свечку маю нібы хтось патушыў--
ачахла ў душы вера?..
Шаптала бабуля мне: -- Многа грашыў.
Хрысціся – спрабуй шчэ раз.
І я спрабаваў. На Міколы абраз
жагнаўся, як след тройчы...
Ды зноў маёй свечкі агеньчык пагас,--
і я апусціў вочы.
І я азірнуўся назад -- у сябе...
Пустэльня. Афган. Горы.
І крыж мой адзіны – аптычны прыцэл,
і Бог мой – сухі порах...
Я плакаць хацеў. Ды ў воку сляза
застыла густым воскам...
Ды раптам пачуў я Архангелаў спеў
і голас з вышынь боскі:
Я доўга чакаў, але ты не ішоў.
Згарэў не адзін вечар...
Ты мог бы згубіцца – калі б не знайшоў
сягоння сваю свечку...
Не бойся. Пакайся і зноў запалі --
лягчэй на душы стане...
І тут я заплакаў -- як плакаў, калі--
мне сэрца Афган раніў...
А свечка – яе я забыў запаліць,--
спяшаўся спаліць слёзы...
А свечка мая у нябёсах гарыць,
дзе зорак алтар боскі.
Балада пра рыцара Здрады
Не ў патыліцу ветры дзьмуць —
дзьмуць скрозь сэрца...
Не для славы булат куюць —
дзеля смерці.
Кабыліца скрозь ноч ляціць —
зорны ядваб.
Чорны рыцар на ёй сядзіць —
рыцар здрады...
А за ім, перад ім, узбоч --
злая зграя...
І глыбей за магілу ноч --
па-над Краем.
Растапталі, змяшалі ў бруд —
жыта ў полі...
Ды маўчыць спахмурнелы люд —
знаць Юдоля.
Расчыняе слухмяна Храм
перад зграяй.
І ўязджае ў бажніцу Хам—
як у стайню...
Не ў патыліцу ветры дзьмуць—
дзьмуць скрозь сэрца...
Калі недзе булат куюць—
ён для смерці.
Сцеражыся, шалёны пёс,--
гніся нізка.
Срэбны вершнік ляціць наўпрост --
блізка-блізка...
Балада пра кожнага першага
У кожным аконцы— стронцый...
(М. Мятліцкі)
Нежывы кожны чацвёрты...
(А. Вярцінскі)
Стронцый – у кожным аконцы— не верце.
Стронцый – у кожным сэрцы...
Мёртвы не кожны чацвёрты,
мёртвы з нас -- кожны першы...
Смерць выбірае лепшых...
Няўжо пад Гасподнім змусам?
Гіне з нас кожны першы—
менее беларусаў.
Паміраем – як дні згараюць.
Паміраем – як гаснуць ночы.
Над шчаслівым калісьці Краем
белых крылаў не сочаць вочы...
Чорны бусел – як крыж з-пад хмары,
як пракляцце жывому роду.
Кожны першы – такую кару
Бог прыдумаў майму народу...
За бяспамяцтва, за бязвер’е,
за святую святыню – Мову
паміраць будзе кожны першы—
лепшы з тых, хто абразіў Слова...
За пакору, з якой маўкліва
Край на здзек аддаём чужынцу...
Кожны першы пайсці павінны—
за астатніх усіх маліцца...
Бо не стронцый – страшней у сэрцы,
бо страшней -- у душы Іуда...
Вось бы гэта – ды зразумець нам,
каб не ўмёрці -- застацца Людам!
* * *
Я шкадую пражыты дзень...
Не таму, што з чарговым годам
адчуваю сябе старэй—
ледзьве тыдзень калядны пройдзе.
Не таму, што раство маё
супадае з Ражством Хрыстовым.
Проста нешта ў Сусвеце ёсць
не названае нават словам.
І жыццё -- як няблізкі шлях...
Толькі ў роспачы разумею,
што наперадзе смерць і страх.
А аглядвацца я не ўмею.
Памяць дзяцінства майго...
Іскрыпка
Так колісь цябе
называў мой дзед.
Іскрынка душы—
незаплеснелы хлеб.
Скарынка самоты.
Скарбонка для слёз.
Іскрыпка – скрыдло
незаплямленых кроз.
Драўляны жаўрук,
што прывык да пляча.
Пяшчотніца рук
скрыпача-крывіча.
Жарсцінка-усхліпачка,
стоены крык...
-- За што ты, іскрыпачка,
любіш так смык?
Журавель
Ты глядзіш улюбёна ў неба.
Ці цалуеш вядром ваду...
Што табе ад жыцця патрэбна?
Хто тваю зразумеў бяду?
Вышай стрэх цэлы дзень кружляеш,
толькі хочацца – вышай хмар.
Журавель – ты штоноч лятаеш
у палоне нязбытных мар.
Укапаны ў дзірван навечна.
Ты стаміўся з нудоты піць...
Журавель, паглядзі, старэча,
з райскіх даляў твой брат ляціць.
Купіна
Колькі стрывала кпінаў
ад тых, хто аб яе спатыкаўся
кола яе давіла
падкова яе таптала
сонца яе паліла
дождж вастралёзы сек
купіна – гэта магіла
балотна-пустога рэха
купіна – скрозь пакутніца
купіна – міні-копка
дзік на яе не купіцца
бо купіна – горб чортаў
купіна – зялёная бародаўка
астыглай дрыгвы вулкан
курган мурашыны—
кротаўка—
падушка Вадзяніка.
Раска
Зялёны падраснік азерца
задраны прыпол ракі
ажыўшае жабаў скерца
радзімкі з тваёй рукі
раска – не рада ветру
сябра ёй – жоўты жвір
раску не вабяць нетры
вораг ёй – юркі вір
раска – прывідны востраў
мрояў раёвых рой
раска – салютаў роскід
вадзяніковы строй
раска – русалчын вэлюм
азёрна-манетны двор
вохрава-акварэльны
люструнак бурштынін-зор.
Човен
Чуллівы рачной пяшчотай
аблашчаны лавай хваль
ён мроіць чаіным лётам
закаханы ў чужадаль
човен – адчайны адужнік ветру
начны прытулак ліпнёвых пчол
павек пасцелю віровых нетраў
не зменіць човен на мулкі дол
ён звечара знічак повен
а ранкам слязьмі лінёў
човен – сонца жалобны промень
човен -- чорны рачны манах
палюбоўнік паўночны поўні
брат радзіміцкіх трун- карстаг.
Сітнік
Пагрозны выгляд падводных вояў
здалеў разгледзець адзін ракітнік,
таму на бераг таропка выбег—
далей ад дзідаў, што выгнаў сітнік.
Тут сойм саміны са снамі ў сонме.
Для сома сітнік—рачны асіннік...
Абкруціць вусам камель у стоме
і спіць да ночы—варушыць сітнік.
Лілея млее—як плёс змялее,
хто вызваляцьме яе з няславы?..
Без страху выйдзе на бітву з Глеем
адважны рыцар рачной дзяржавы.
Усюдыісны віровы Пільнік.
Радыст «зялёных»—азёрны Сітнік.
Нерат
Дзе твой зад,мабыць там, дзе перад...
Знаць не марна сярод людзей
кажуць:» Трапіў, ну, як у нерат—
на ратунак няма надзей.
Твой лазова-драцяны верад
быў турмой акунёвых зграй.
Рак-турэмшчык дарэмна верыў,
што знайшоў тут жаданы рай...
У цябе не ўваходзяць двойчы.
Ты—бермудфіліял ракі...
Нораў твой згаладала-воўчы.
А віноўцы, што ты такі,--
рыбакі.
Дзябла
Пэўна ёсць нешта ў ім ад д’ябла...
Яго сутнасць—схавана ў сець.
Дзед дзяўбе, нібы дзяцел, дзябла.
Дух ліпнёвы – на ўсю павець.
Дзябла – золак ад рос азяблы.
Дзябла – дзень, як змялелы Сож.
Дзябла – вечар ашчэрыў жабры—
акунём на рыбацкі нож...
Часам – дах ад дурной хмурыны.
Назаўсёды – аерны пах.
Патаемны азарт звярыны.
Рыбнаглядны дзіцячы страх.
З дзяблам, быццам з надзейным сябрам,
скрозь з уловам вяртаць дамоў...
Без яго – не злавіць і жабы—
нат на сподзе рыбацкіх сноў.
Пачына
Плыткі човен з ракой лучыла.
Мазалямі смылела ў снах...
Падпаветны прамень – Пачына,
недасяжна-віровы страх.
Ты – драўляны плыўнік для лодкі.
Ты – крыло для маёй душы...
Пах аеравы, дух салодкі,
вадамер залатых вышынь.
Стан твой тонкі -- амаль дзявочы.
Строй твой – ясеневы, густы.
Помніш поўню купальскай ночы,
што разбіла на яскі ты?
Не вяслом, а пачынай лёгкай
праўлю човен свайго жыцця...
Ці уздых, ці узмах высокі--
прага новага – адкрыцця!
Лівень
Летні лівень спаймаў дзяўчо
у палон неспатольных ліній.
Па-мастацку абвёў плячо,
грудзі, клубы, бутон юргіні...
На ружовых пялёстках вуш
запаліў завушніцаў зоркі.
Лівень -- ён не лянівец-муж—
лашчыць зранку да адвячорку...
Выцалоўвае кожны рух.
Выпрабоўвае ўсё на спотык...
Лівень – Вішну з мільёнам рук—
далікатны,як першадотык.
Лівень – знаўца найрайскіх зон
і гатовы разбіцца вобзем
за прызнанне, што толькі ён—
Дон Жуан да апошняй кроплі.
Поўня
Белая як бяльмо на боскім воку
яна помніць сябе
вузкавокай японкай
я яе помню
рэшатам яек поўным
да Вялікдня сабраных бабуляй
ваўкалак яе помніць куляй
срэбнай смерцю
між чорных воч
поўня – блін на патэльні ночы
поўня – выпуклы пуп жаночы
поўня – выспа спакусных сноў
поўня – пудкі бусловы поплаў
не палохай яе і сам
не пужайся ніколі поўні--
помні: поўня паўночны Храм.
Валун
Ад лядовых часін Калумб
для паўночных вятроў -- калун
дубаволатавы кілун
заімшэлы авал – валун
валун – ад’еты валляк стагоддзяў
катаклізмаў мінулых зоб
семя, што самародзіць
самы мудры ў акрузе лоб
валун – вечнасці вольнаёмнік
бокамлежачы мусіць жыць
ён самому сабе -- ёсць помнік
гэты вечнанятленны Жыд
вынікаючы вонкі з ночы
новалунавы цвеліць цень
і ў час той нябоскі хоча
ён адужыць самую Смерць.
Пастка
Да часу – tabula rasa
да ночы – пустое цела
пачостак для пасткі -- мяса
знявага ёй – рэха стрэлу
пастка – спакусы пустка
пастка – сіло квадрата
пастка – пасцель Пракруста
скрозь помсціць за пост свой пастка
сабе яна – брыганцінай
хоць ветразь не ловіць вецер
а мне яна – гільяцінай—
мышынай машынай смерці.
Стрэльба
Хросная маці ляснога рэха
двухмесны патронны трон
не гразіся ёй дзеля смеху
следам стрэльбе ступае Кон
бо ад стрэльбы – журба ласіхі
бо на стрэльбе – дзікова кроў
стрэльба -- чортава прорва ліха
і Везувій людскіх грахоў
стрэльба – страх азвярэлы ворага
стрэльба – стрэл, што да часу спіць
стрэльба – тайная сувязь пораху
і агню, што прывык «лес біць»
стрэльба – гэта вясло Харона
развітальнай галеры кіль
шлагбаўм на шляху падзорным
зламанага лёсу кій.
Загнет
Загон прыгонных чыгункоў
патэльняў -- чорны парапет
цагляны трон дамавікоў--
стары парэпаны загнет
на загнеце збіраюцца з духам
перад тым, як пайсці ў агонь
глінны глечык, гаршчок і куфаль
і рахманы свісцёлак-конь
тут адвечару – дроў бярэмак
што крэміруюць акурат
як на досвітку знойдзе певень
дыямент у мільён карат
аб загнет на куццю б’юць кашу
ад загнета – настрой Каляд
кот падоўгу тут госцем важным
у чаканні мышыных свят
у загнета няма сакрэтаў
ні ад кога, бо ён і сам
як заўважыў адзін Паэта—
самы першы паганскі Храм.
Услон
Ты стаяў ля стала спакон,
наструніўшы ў падлогу ногі.
Самы першы мой конь – услон,
што катаў мяне да знямогі.
На шырокай тваёй спіне
месца цэлай сям’і хапала.
На Пакровы – бліжэй к зіме
абрастаў свежыною з салам...
За суседскі вясельны стол
запрашоны быў званым госцем.
А хаўтуры-жалоба ў дом—
падстаўляў пад труну ты косці.
Я даўно гарадскі піжон...
Раз у год наязджаю ў вёску.
Толькі муляць дасюль, услон,
маю памяць тваіх дзве дошкі.
Парог
Ад пачатку – пачатак. Бог,
што на кожнай зямной дарозе
папярочкі усклаў Парог—
крыж для ўсіх, хто спачыў у змозе.
На парозе Чужым – не грозяць.
За парогам сваім – не спяць...
У парозе – качэргаў шоргат,
што ля печы павек стаяць.
Аб парог спатыкнуцца – значыць
недажыцьмеш наступны год...
Сніць парог – прычакаць удачу.
Мыць парог – шанаваць свой Род.
Перад тым, як пакінуць хату,
па вяртанні з усіх дарог,
пакланіся яму, ён варты—
ён пачатак і скон – Парог.
Зугаліна
Лета бабіна навальніцай
трызніць поўднем, што спёкай мгліцца...
Сцежка. Ровар. Зіхцеюць спіцы—
на багажніку – мех з ігліцай.
Для зугаліны – ад завеяў,
ад калядных вятроў і сцюжы.
Я – дашкольнік, а разумею—
без зугаліны хата – нужнік...
Эх зугаліна! З лесу Сталіна.
«Петачкі» пад гармонь да раніцы.
Хата дзедава – як прыталена.
На зугаліне – лепш кахаецца...
Ані шышкі ў прыпол, ні шыгалі--
змураваны падмурак муліцца...
Скрозь зугаліну вёска дыхала.
Без яе – ссірацела вуліца.
Страха
Саламяна-каляны дождж,
што застыў залатою лавай...
Хто снапы твае клаў пад нож,
хто раўняў для раўнівай славы?
Каб ні кроплі з густых залеваў
не працекла пад промні крокваў,
каб сасмяглы ад спёкі хлеў
марна марыў пра меч «Прамоклаў»...
Пад страхою – кубло-гняздо.
Над страхою – анёл-прыўкраса.
У страсе – схоў старых нажоў...
Без страхі дом, як поп без расы.
На страху нападае жах
кожны раз, калі ў п’яным гневе
з-пад сякеры ляціць на дах—
вестуном перуновым – певень.
Прымыльнік
Ты для лазні -- надзейны тыльнік.
Твой начны кватарант кажан
называе цябе, Прымыльнік,
не іначай, як толькі -- Пан.
Слупянеў ад красы дзявочай...
Чырванеў за мужчын не раз,
калі тыя на схіле ночы
ад бяссілля лупілі ў таз...
Бо на мулкіх палках кляновых
аж да раніцы -- як заснуць?!
Водар венікаў б’е ў галавы,
запрашае ў раку нырнуць...
У прымыльніку добра п’ецца...
Піва куфаль – тут боскім дарам.
Мы прыходзім сюды раздзецца,
каб душу апрануць у пару.
Цэбар*
Колькі ён пераслухаў плётак
на даўгім, як ланцуг, вяку
ад нястомных пляткарак-цётак,
ірвучы ім са злом руку...
Між вадой ледзяной і небам,
то ўгару, то з разгону ўніз,
абдзіраючы клёпак рэбры
у кароне з крыштальных пырск...
Цэбар – нібы вясковы Цэзар.
І ўлада яго – без меж...
Ён за поўняй нырае ў неба,
каб прасватаць яе – але ж...
Не пускае ланцуг на волю.
Круглы год – калаўрот нягод.
Бо сухім з-пад вады ніколі
не выходзіў пакуль што ён.
*На Веткаўшчыне – калодзежнае вядро.
Путца*
Калі дарогі у шлях саб’юцца,
калі я хаце дам «пяць дзвярыма»—
успомняць пальцы старое путца,
якое лёсам прыкаўнярыла...
Цвікі і шворні, сукі рогі
чаго не пхнулі яму ў прарэху.
А неяк разам, святыя многі,
мужчынскі гонар блюло для смеху...
Старыя путцы – так часта рвуцца
і не да часу, і не да месца.
Калі фанфары ў нябёсы мкнуцца,--
ад стаху путца раптоўна рвецца,
і ад павагі да ганарліўца
амаль нічога не застаецца.
Але і путца свой гонар мае...
У гардэробе – персона грата.
Бо па адзенні нас сустракаюць...
Каўнер пры путцы – пры госці свята.
Лепш апынуцца зімой у пустцы,
чым у тэатры на пару з дамай
у палітоне з парваным путцам—
жыццё без сцэны падасца драмай.
Не распрануцца – не апрануцца...
Эх, путца-путца – ручная памяць.
Калі дарогі у шлях саб’юцца,--
трымай нас, путца, дзвюма рукамі!
*На Веткаўшчыне – прыкаўнерная вешалка.
Гужы
Гожая назва у іх – гужы...
Скажаш -- і засмяешся.
Нібы з лаўжоў прыпаўзлі вужы,
леглі ў разорах грэцца...
Гуж у руках – падмануты муж.
Гуж разарваны – сварка.
Стомлены, потны ад працы гуж—
бульба, дакопкі, чарка.
Гожая назва – спрабуй, кажы—
рот без зубоў здаецца ...
Памяць дзяцінства майго – гужы.
Памяць – яна не рвецца.
Эра Сноў...
Каханне
Amori et dalori...*
Каханне – пакута.
Душою распнутай
між Пеклам і Раем лунаць...
Каханне – атрута.
Святы і аблудлы
я выберу смерць, каб закахаць.
Каханне – як рудня,
дзе ў свята і ў будні
нам працай сябе катаваць.
Каханне -- ёсць мудрасць,
якую Бог людзям
адкрыў, каб грахі дараваць.
*Кахай і пакутуй.
* * *
Мы не парушылі мяжы.
Цнатлівасць нас уратавала...
Ды заклінаю – не кажы
нікому слоў, што мне казала.
А вочы, нібы абразы,
самотай высвецяць пад вечар—
паўадзіноты, паўслязы
і паўкахання нашай стрэчы.
Расколіна
Свет раскалоўся папалам.
Тут забыццё--каханне там.
Там дождж пяшчоты – тут няма.
Там лета сноў -- а тут зіма.
Тут цішай стомлены пакой—
там смех сыноў і голас твой.
Тут пах вяргінь – там водар руж.
Там неба сінь – тут спод калюж.
Там цвіў агмень – тут галавешкі...
Свет раскалоўся. Крочу пешкі
да слёз народжаных з усмешкі.
Возера самоты
На сонным золку сонца дакранецца
ласкавым промнем стомленых каханых.
І ноч растане ў мораку туманным,
а зорак ззянне ў росах адаб’ецца...
Вось так і я душою заўжды святлею,
калі цалуеш ты на развітанне.
І хоць Самоты возера глыбее—
не менее вады ў рацэ Кахання.
* * *
Сярод базальтавых прысад,
дзе вецер — злодзей у законе,
мне прыгадаўся твой пагляд —
дзве зоркі выстылых ад болю.
І покуль вецер «стрыг» лісты
з галін даверлівых таполяў,
дзве зоркі -- кроплі яснаты—
з Учора падалі ў Ніколі.
* * *
Былое жарсці вулкан патухлы
на сподзе сэрца няўзнак ажыў...
« У імя Тройцы святога Духа»—
яму не стану казаць: -- Амінь.
За вераснёвай ціснёнай скрухай
слязой зашклёны прысню пагляд...
Шапчу : -- Кахаю, -- табе на вуха,
нібы замову ад першых здрад.
* * *
Забудзься, як човен пяшчоты нас нёс
насустрач расчуленым хвалям...
Забудзься, як небам спакушаны плёс
сузор’яў дарыў нам каралі.
Не помні -- ні поўні у пойме смугі,
ні крылаў купальскае ночы,
ні першай залевы валос на лугі,
ні сумам змялелыя вочы...
І нат, калі тыльную сутву душы
ахрыплая выстудзіць замяць.
Нікому нічога пра нас не кажы—
маўляў, блізарукая Памяць.
* * *
Не ўяўляю, як буду цябе забываць...
Забываць—выспу сноў чыстаганіць.
Забываць—як цвікамі труну забіваць,
што была для нас чоўнам Кахання.
Не ўяўляю, як буду цябе абмінаць.
Абмінаць—як злачынца ахвяру,
абмінаць—нібы соты у пчол адбіраць,
ці ў раллі перасмяглае –хмару.
Не ўяўляю, як буду—ці буду зусім
без цябе, маёй доннай лілеі,
без цябе—як аслеплы без вогнішча дым,
ці ў вар’ятні Ван Гог без алею.*
* * *
Божа, як яна прыгожа
аддаваць умее вусны...
Да світанку плысці ложку
поймай сноў яе распусных.
У смузе прасцін адліжнай
ногі--лебедзі ў тумане...
Божа, як я ненавіджу
жарсці крык яе гартанны.
На мяжы з жыццярастаннем
не цалуюць так умела...
Божа, выратуй Каханнем
храм яе пустога цела.
Я сумую...
Я сумую па нас былых...
Па трымценні няўцерпных вуснаў,
па залеве валос тваіх,
над жаданнем маім распусным.
Я сумую па нас былых.
Па разынак ажыўшай плоці,
па абдымках, што п’юць уздых,
з языкамі ў агульным роце...
Я сумую па нас былых.
Па цунамі з лагуны ўлоння,
па світальных руках тваіх --
майго сонца патухлых промнях...
Я сумую па нас былых,
што шукалі ў граху патолі,
а знайшлі толькі яску -- міг,
што не ўспыхне ізноў ніколі.
* * *
А помніш апошні з табой наш раман?..
Калі ,нібы дзве брыганціны,
на рыфы кахання нас нёс ураган,
сарваўшы з сямейнай пуціны...
А помніш, як поўняй сукенка сплыла
да ног , і заплакала свечка...
І ты ад таго мне заўсёды была—
крылом незамкнёнага вечка...
А помніш, як потым купальскі туман
пачуццяў нястрымных Нямігу
да срэбнай расінкі ў падземны арган
забраў да жаданага мігу.
І я з той пары з асцярогай хаджу
улонеем знаёмым праспекту,
а раптам Нямігу ад сноў абуджу,
схаваную ў памяць-калектар.
Ангіна
Я толькі паглядам адным саграшыў...
І гэты пагляд мой хвароба чакала.
Ты шыю—прыгожую вазу душы—
у шалік шарсцяны ад воч захавала.
Гваздзік адзіноты паспеў адзічэць,
яму пацалунка жыццё каштавала...
Табе папраўляцца, а мне разумень,--
як ты пачуццё ад зімы ўратавала.
* * *
Ільну няўтольнаю ракой
на бераг райскае Нірваны.
Калі любуюся табой—
жамчужынай на сподзе ванны...
Ад вохры хны у валасох
русалкай станеш на імгненне...
А ногі з рыбіным хвастом
ад воч схаваюцца у пене.
Хоць погляд грэшны адвяду—
ад хараства не адхрысціцца.
Цяпер я знаю на бяду
царква затопленая сніцца...
КВАДРА КАХАННЯ
Жанчына
Навошта прывабіла Евіным сокам
з двух купалаў жарсці, што ззялі высока
на целе—царкве незямнога парока,
цвінтар якой спляжыла здрады асока?..
Пацалункі
Грахоў за жыццё -- непад’ёмныя клункі,
ды самы найпершы — ад Бога дарунак...
На памяці-лёдзе — як свежыя лункі,
той ночы Кахання — твае пацалункі.
Калені
Ты сёньня мяне параўнала з аленем,
што з жарсці ракі піў да ранку без лені...
Я ноч быў няўтольным, бо любай калені
былі берагамі той рэчкі без мелі.
Успамін
Чырвонай масандрай з фужэра-каміна —
агонь.Твае ногі -- кантактная міна,
што доўга шчэ будзе у снах-успамінах
маіх узрывацца світальнай гадзінай.
Купанне
Ліпень ліпам завушніцы
меецца навесіць...
Уплялася ў промні сонцу
чаратамі Бесядзь.
У рацэ ў чым маці родзіць
ты са мной купаешся,
ластавак у зман уводзіш—
усміхаешся.
Сон
Твой сон, як дождж у ліпені,
падманны.
Шкадуючы, балесна пакідаць
світанкі пералітыя ў туманы,
якія нам з табой не сутракаць...
Адрыне боль твая Перасцярога,
ламаючы даверу хісткі лёд,
спагады палахлівая пірога
затопіцца, --
і стомлены наўзброд
пайду ракой Халоднасці змялелай
туды, дзе рыскай тонкай
і нясмелай
зарэе вузкі і спакусны
жаданы Бераг тваіх вуснаў...
Н...
Вочы,
бы калодзежы нішчымныя,
якія высахлі ў спякоту,
ілба готыка,
рэнесанс усмешкі--
былога Храма кахання рэшткі...
Мілая, --
любі,
люблю,
любіла, --
на колькі хапіла.
На колькі магла —
забыла.
Вочы
іншыя стрэчу аднойчы.
З тваіх не піць...
Каторы жнівень
трапляе лета ў люты лівень.
* * *
Паміж намі -- возера ночы,
і ў чорнай яго вадзе
пахаваў я свой грэх аднойчы
і ад Бога, і ад людзей...
Чым становішся ты мне бліжай,
тое возера ўсё глыбей.
І ўжо памяць – не плыт, а крыж мой,
што урос у прадонны глей.
Паміж намі -- вакно нябыту.
Зазіраю ў яго ізноў.
І ўжо памяць – не крыж, а плыт мой,
што вяртае на выспу Сноў.
* * *
Калі ты запавольваеш рухі,
і туманіцца твой пагляд,
калі рэха нядаўняй скрухі
з нашым шчасцем гучыць няўлад.
Гэта значыць вайну кахання
нам Амур аб’явіў з табой.
Аж да раніцы, да світання
не заціхне наш шлюбны бой...
Эрагенная зона
Я ў гэтую зону, як грэцкі Ясон,
імкнуся патрапіць штоночы.
Бяру заміж тарчы -- эротпарасон,
які ратавацьме аднойчы...
О гэтая зона -- паўночны фрыстайл
у пары з каханай над светам,
дзе генная памяць -- мільён мегабайт --
патрэбна, каб граць пікачэта...
Які тут да болю знаёмы ландшафт
з вяршынямі гор вінаградных,
з расплаўленай магмай унутраных шахт,
з луганаю ног неагляднай...
Я ў гэтае зоне -- найрайскае з зон --
да ранку плыву на галерах...
Я тут адначас -- і тыран-фараон,
і раб у вярыгах Венеры.
* * *
Дазваляла...
Адчуваючы безнадзейна,
што ў пачуццях нашых -- інфляцыя...
Паступова цябе ад адзення,
нібы дрот ад ізаляцыі --
вызваляў...
Кароткім замыканнем
нас асляпіла ранне.
* * *
Віяланчэлі чую сола я...
Ты ўся такая голая,
саромная, спакусная.
Вугельчыкам на снезе
зіхціш у цемры вуснамі.
* * *
Не кажы мне нічога... Маўчы.
Гэта д’ябал падаўся нам Богам.
Пацалункам тваім на плячы
пачыналася ў пекла дарога...
Толькі марна да сходу начы
мы не спалі, занятыя севам...
Я ў табе не застаўся нічым —
ні ўспамінам, ні сынам, ні спевам.
Хоць табой свае сны засяліў,
ты прапісана ў іх незаконна...
Бо ў табе не застаўся нічым —
ні слязой, ні дачкой, ні праклёнам.
Я чакаю ...
Я чакаю, што ты аднойчы
ціха мовіш: -- Я зноў твая...
І спатоліш мой смутак воўчы,
ад якога згараю я...
Я чакаю і ты чакаеш,
калі сам я сябе спалю.
Я чакаю, а ты знікаеш,
як сарваны лісток агню...
Я чакаю -- як камень крэмня,
закаханы да забыцця.
Я чакаю -- няхай дарэмна
мне чакаць яшчэ паўжыцця.
* * *
Жанчына на пляжы паўднёвым
з русявай касой на плячы.
Адкрытая сонечным промням
і прагным паглядам мужчын...
То мора -- паркалевай хваляй,
то вецер -- шаўковым крылом
пяшчотна цябе ахінаюць
на зайздрасць мясцовым багом.
Зайсці у ваду не спяшаешся —
русалка з палескіх лугоў...
Нібы перад здрадай вагаешся —
саромна чужых берагоў.
Ключ
Да вар’яцтва пяшчотай расчулены,
згаладалы, як беглы манах...
Я у зрэнках тваіх перакулены,
ты -- ў маіх перакуленых снах.
Аднаго не ўсвядомлю — адкуль яно —
пачуццё, што глыбей за Сусвет.
Калі я, нібы ключ у адтуліне,
мару зноў пабываць у табе...
* * *
Усё часцей, усё часцей
між леных хваль льнянога плёса
два плывучкі тваіх грудзей,
бы леску, рвуць на часткі лёс мой.
Усё далей, усё далей
у ноч наш човен заплывае,
дзе два вяслы маіх надзей
ад хваль пяшчоты не хаваюць...
Усё глыбей, усё глыбей
пачуццяў вір, а водар целаў
амаль такі, як ад лілей,
што распусціліся нясмела...
Наталлі
Навальнічная, юная, смелая...
З неслухмянай залевай кос.
За пяшчоту маю няўмелую
ты плаціла мне срэбрам слёз.
Вецер золкі той даўняй восені
нам кілімы з лісця сцяліў...
Асляплёны дагэтуль поўнямі
я цнатлівых грудзей тваіх.
Дабіблейскаю Еваю грэшнаю
ты выходзіш з паўночных сноў...
Мая самая-самая першая—
мара, песня, журба, любоў...
* * *
Мне сягоння зусім не спіцца...
Сэрца поўнае яснаты.
Два пярсцёнкі і завушніцы—
гэта ўсё ў чым адзета ты.
Пазірае раўніва поўня.
Вецер шыбу крануў рукой.
Хоча ён да твайго улоння
прытуліцца хаця б шчакой...
Бессаромна глядзіш мне ў вочы
прамаўляючы з хрыпліцой:
-- Ты мяне распранаць не хочаш,
давядзецца ізноў самой...
Вось такой мне і будзеш сніцца,
як збяруцца у гай гады.
Два пярсцёнкі і завушніцы—
гэта ўсё ў чым адзета ты...
* * *
Каханнем скрозь паэт жыве...
Калі світальны сон змялее,
радзімкі ў зацемках калень
асвеціць белая лілея...
Каханнем скрозь жыве паэт.
Для Музы ён найперш – Муж-чына!
Старэй за ўвесь біблейскі свет
быў Евін грэх – жыцця прычына.
Бо цела -- зваблівы кларнет,
яго прыгубіш -- век пакутай.
Жанчыну выдумаў паэт,
каб граць на ёй і быць пачутым...
Калі вар’яцкі гэты свет
Шэкспір даб’е сваім пытаннем, --
каханнем выжыве паэт
і будзе вечна жыць Каханнем!

